
Viðbótarumsögn um frv. til laga um skipulags- og mannvirkjamál á Reykjavíkurflugvelli,

Reykjavíkurborg hefur kynnt sér nefndarálit meirihluta umhverfis- og samgöngunefndar um 
ofangreint mál, ásamt breytingartillögum á þingskjali 1377, og vill a f því tilefni koma að 
eftirfarandi athugasemdum við frumvarpið, svo breytt. Jafnframt vísast til umsagnar 
umhverfis- og skipulagssviðs, dags. 12. maí sl., sbr. og bókun borgarráðs frá 21. maí sl., þar 
sem gerðar voru athugasemdir við frumvarpið eins og það var upphaflega lagt fram og lagst 
gegn því að það yrði að lögum.

Almennt um breytingartillögur og nefndarálit meirihluta umhverfis- og samgöngunefndar

Breytingartillögur nefndarinnar eru mjög umfangsmiklar og fela í raun í sér framlagningu nýs 
frumvarps án þess þó að nefndin hafi hirt um að fara með frumvarpið sem slíkt, s.s. með því 
að hafa eðlilegt samráð við hlutaðeigandi. Þótt með breytingunum hafi að hluta verið brugðist 
við fyrri athugasemdum Reykjavíkurborgar um augljósa galla á frumvarpinu, s.s. út frá 
grundvallarreglum um þrískiptingu ríkisvaldsins, hugmyndir um þegnskylduvinnu reykvískra 
embættismanna fyrir nefnd á vegum ríkisins, meðferð mannvirkjamála á flugvellinum og 
algjöran skort á málsmeðferðarreglum þó ekki væri nema með tilvísun til skipulagslaga, 
stendur enn eftir að í frumvarpinu felst fordæmalaus aðför að sjálfstjómarrétti 
Reykjavíkurborgar þótt tilraun sé nú gerð til að færa þá aðför í almennan búning.

I nefndarálitinu er reynt að færa rök fyrir því að það fyrirkomulag, sem lagt er til, þ.e. að skipa 
sérstaka nefnd sem vinni aðal- og deiliskipulag fyrir alþjóðaflugvelli, aðra en 
Keflavíkurflugvöll, sé bæði í samræmi við innlenda löggjöf og byggi á sænskri fyrirmynd. 
Hvorugt er þó rétt, svo sem rakið er hér á eftir.

Samræmi við innlenda löggjöf

Rétt er að hér á landi eru í gildi lagaákvæði sem fela í sér takmarkanir á skipulagsvaldi 
sveitarfélaga, með vísan til almannahagsmuna, sem sum hver hafa verið umdeild og m.a. leitt 
til breytinga af hálfu Alþingis, má þar nefna 2. mgr. 28. gr. vegalaga nr. 80/2007. Ekkert 
þessara lagaákvæða, sem meirihluti nefndarinnar vitnar til í nefndaráliti sínu, kveður þó á um 
að gerð skipulagsáætlana sé falin einhverjum öðrum aðila en sveitarstjómum. í öllum 
tilvikum er gerð skipulagsáætlana áfram verkefni sveitarstjóma, þótt þeim beri að taka tillit til 
áætlana ríkisins sem gilda í viðkomandi málaflokkum.

Sérstök athugasemd er gerð við það að í nefndarálitinu eru vamar- og öryggismál tilgreind til 
réttlætingar á því inngripi sem meirihlutinn leggur til. Vísast nánar til umsagnar umhverfís- 
og skipulagssviðs Reykjavíkurborgar frá 12. maí sl. um það efni. Þá er vakin athygli á því að í 
skipulagsnefnd Keflavíkurflugvallar er jafnræði með fulltrúum ríkisins og fulltrúum 
sveitarfélaga, öfugt við fyrirætlanir í frumvarpinu, þar sem ríkinu er tryggður meirihluti 
fulltrúa.

Sœnsk löggjöf

Sérstök athugasemd er gerð við þá fullyrðingu, sem fram kemur í nefndarálitinu um að það 
fyrirkomulag, sem lagt er til í frumvarpinu, eigi sér fyrirmynd í sænskri skipulagslöggjöf. Svo 
er alls ekki. Engin sérstök lög hafa verið sett í Svíþjóð sem undanskilja flugvelli við gerð 
skipulagsáætlana sveitarfélaga. Skipulagsvinna á öllu landi í Svíþjóð er á forræði 
sveitarfélaganna en lénsstjórn á hverju svæði hefur hins vegar sérstakt eftirlit með því að 
þjóðarhagsmuna sé gætt við gerð skipulagsáætlana á svæðum þar sem slíkir hagsmunir hafa 
verið skilgreindir. Sú skilgreining á sér stað eftir mikið og formlegt samráð sem tekur 6-18 
mánuði, þar sem helstu fagaðilar og sérfræðingar koma að en engin slík skilgreining liggur 
fyrir hér á landi. Aðkoma sænska þingsins að ákvörðunum um þróun flugvallarsvæða er 
engin, heldur fara lénsstjómimar með eftirlitið, sem svipar að ákveðnu leyti til þess eftirlits 
sem Skipulagsstofnun hefur með framfylgd landsskipulagsstefnu á grundvelli III. kafla 
skipulagslaga nr. 123/2011. í ákveðnum tilvikum hafa lénsstjómir heimild til að ógilda 
skipulagsákvarðanir sveitarfélaga. Nánar um þetta vísast til 3. og 4. kafla Miljöbalken 
(1998:808), 11. kafla, 11. gr., sbr. 2. mgr. 10. gr. plan- og bygglagen (2010:900) og 
Handledning för precisering av riksintresse (2012:078).

Frehari ábendingar við einstök ákvæði frumvarpsins

í 7. tl. frumvarpsins er gert ráð fyrir ákvæði til bráðabirgða þar sem kveðið er á um að 
ágreiningur um breytta nýtingu flugvallarsvæða geti leitt til þess að gildandi skipulagsáætlanir 
sveitarfélaga verði felldar úr gildi. Virðist sem meirihluti nefndarinnar hafi með þeirri 
fyrirætlan ekki velt fyrir sér mögulegum afleiðingum þess ef aðalskipulag Reykjavíkur, sem 
staðfest hefur verið af Skipulagsstofnun í samræmi við gildandi skipulagslög, yrði fellt úr 
gildi og sveitarfélagið því án aðalskipulags. Að sama skapi hvaða afleiðingar slík aðgerð 
hefði fyrir starfsleyfi Reykjavíkurflugvallar en starfsleyfi fyrir flugvöllinn verður ekki gefið út 
ef ekki er í gildi aðalskipulag fyrir flugvallarsvæðið.

Hvergi er kveðið á um bótaskyldu vegna þeirra ákvarðana, sem skipulagsnefnd 
millilandaflugvalla kann að taka. Eins og rakið er í umsögn umhverfis- og skipulagssviðs 
Reykjavíkurborgar frá 12. maí sl., fellst augljós eignaupptaka í þeim áformum sem fram koma 
í frumvarpinu en Reykjavíkurborg á um 60% lands undir Reykjavíkurflugvelli og ljóst að 
afleitt tjón vegna frumvarpsins getur varðað tugum eða hundruðum milljarða króna.

Niðurlag

Reykjavíkurborg leggst alfarið gegn þeirri fyrirætlan sem fram kemur í frumvarpinu um 
skerðingu á skipulagsvaldi sveitarfélaganna, sem reyndar virðist aðeins vera fyrsta skrefið í þá 
átt að skerða skipulagsvald sveitarfélaganna. Má í því sambandi minna á annað fordæmalaust 
frumvarp sem liggur fyrir Alþingi, frumvarp til laga um verndarsvæði í byggð, 629. mál, auk 
orða formanns nefndarinnar sem fram komu í viðtali um að hann geti séð fyrir sér að næst



komi til svipaðrar lagasetningar um hafnarsvæði. Er það skýlaus krafa Reykjavíkurborgar að 
löggjafínn hverfi frá frekari áformum um að skerða forræði sveitarfélaga á eigin málefnum og 
tekur Reykjavíkurborg í því sambandi eindregið undir þau orð sem fram hafa komið í 
viðtölum við innanríkisráðherra í fjölmiðlum um málið, að lagabreytingar af þessum toga geti 
eingöngu komið til álita að undangengnu miklu samráði.

